
Annotatsiya. Mazkur maqolada ichki ishlar organlari xodimlari tomonidan korrupsiyaviy 
jinoyatlar sodir etilishining asosiy sabablari va ularga imkon beruvchi shart-sharoitlar kompleks 
tarzda tahlil qilingan. Xususan, korrupsiyaviy xulq-atvorning ijtimoiy-iqtisodiy, huquqiy, 
institutsional, maʼnaviy-axloqiy hamda tashkiliy-boshqaruv omillari ochib berilgan. Ichki ishlar 
organlari tizimida kadrlarni tanlash, joylashtirish, xizmat faoliyatini baholash, xodimlarning 
huquqiy ongi va kasbiy deformatsiyasi bilan bogʻliq muammolarning korrupsiyaga taʼsiri ilmiy 
jihatdan asoslangan. Shuningdek, xorijiy va mahalliy olimlarning korrupsiya sabablari haqidagi 
nazariy qarashlari tahlil qilinib, ular asosida mualliflik yondashuvlari bayon etilgan. Maqolada 
ichki ishlar organlari xodimlarining korrupsiyaviy jinoyat sodir etishiga turtki beruvchi 
mansabparastlik, gʻarazlilik, konformistik va korporativ motivlar yoritilgan. Korrupsiyaning 
oldini olishda xodimlarning moddiy taʼminotini yaxshilash, aholi huquqiy madaniyatini 
yuksaltirish, jamoatchilik nazoratini kuchaytirish, kadrlar siyosati va profilaktik mexanizmlarni 
takomillashtirish zarurligi haqida xulosalar berilgan.

Kalit soʻzlar: ichki ishlar organlari, korrupsiya, korrupsiyaviy omillar, poraxoʻrlik, mansab 
vakolatini suiisteʼmol qilish, korrupsiyaning oldini olish, xizmat intizomi, korrupsiyaga qarshi 
kurashish, korrupsiyaviy xavflar

Аннотация. В настоящей статье комплексно проанализированы основные 
причины совершения коррупционных преступлений сотрудниками органов 
внутренних дел и условия, этому способствующие. В частности, раскрыты 
социально-экономические, правовые, институциональные, духовно-нравственные, а 
также организационно-управленческие факторы коррупционного поведения. Научно 
обосновано влияние проблем, связанных с подбором и расстановкой кадров, оценкой 
служебной деятельности, уровнем правосознания сотрудников и их профессиональной 
деформацией, на распространение коррупции в системе органов внутренних дел. 
Кроме того, проанализированы теоретические взгляды зарубежных и отечественных 
учёных на причины коррупции, на основе которых изложены авторские подходы. В 
статье также освещены такие мотивы совершения коррупционных преступлений 
сотрудниками органов внутренних дел, как карьеризм, корыстная заинтересованность, 
конформизм и корпоративная солидарность. Сделаны выводы о необходимости 
улучшения материального обеспечения сотрудников, повышения правовой культуры 
населения, усиления общественного контроля, а также совершенствования кадровой 
политики и профилактических механизмов в целях предупреждения коррупции.

Ключевые слова: органы внутренних дел, коррупция, коррупциогенные факторы, 
взяточничество, злоупотребление должностными полномочиями, предупреждение 
коррупции, служебная дисциплина, противодействие коррупции, коррупционные риски

Abstract. This article provides a comprehensive analysis of the primary causes and enabling 
conditions for the commission of corruption crimes by internal affairs officers. In particular, 
the socio-economic, legal, institutional, spiritual-moral, and organizational-managerial factors 
of corrupt behavior are revealed. The impact of issues related to the selection, placement, 
evaluation of service activities, legal awareness, and professional deformation of employees on 
corruption within the internal affairs system has been scientifically substantiated. Furthermore, 
the theoretical views of foreign and domestic scholars on the causes of corruption are analyzed, 
and the author’s approaches are presented based on them. The article highlights the motives 
of careerism, self-interest, conformity, and corporate motives that motivate internal affairs 
officers to commit corruption crimes. In preventing corruption, conclusions are drawn on the 
need to improve the material security of employees, increase the legal culture of the population, 
strengthen public control, and improve personnel policy and preventive mechanisms.

Keywords: internal affairs bodies, corruption, corrupt factors, bribery, abuse of power, 
prevention of corruption, service discipline, combating corruption, corruption risks

Kirish
Dunyo mamlakatlarida jinoyatlarni tez va toʻliq ochish, shaxs, jamiyat va davlat 

manfaatlarini ishonchli muhofaza qilishda korrupsiyaviy jinoyatlarga qarshi kurashish 
samaradorligiga obyektiv zarurat tariqasida qaraladi. Boisi, huquqiy va iqtisodiy jihatdan eng 
xavfli hisoblangan ushbu hodisani jilovlamasdan turib, mamlakat taraqqiyoti hamda jamiyat 
osoyishtaligini taʼminlab boʻlmaydi. Statistik maʼlumotlarga koʻra 2024-yilda korrupsiyaning 
dunyo miqyosidagi zarari 4 trillion AQSH dollarini, 2025-yilda 5 trillion AQSH dollarini tashkil 
etib, ushbu miqdor global yalpi ichki mahsulotning 5 %dan ortigʻini qamrab oladi hamda 
buning oqibatida har yili davlat xaridlari fondining 25 %gacha qismi yoʻqotilishi kuzatilmoqda 
(United Nations Office on Drugs and Crime, 2025). Mazkur holat dunyo mamlakatlaridagi 
kriminogen vaziyatiga, investitsiyaviy jozibadorlikka salbiy taʼsir koʻrsatadigan omillarning 
rivojlanishiga sabab boʻlmoqda. Bu esa oʻz navbatida korrupsiyaning kriminologik jihatlarini 
chuqur tadqiq etish orqali unga qarshi kurashishning zamonaviy mexanizmlari joriy etilishini 
taqozo etmoqda.

Jahonda globallashuv jarayonlarining tobora jadallashuvi sababli korrupsiyaga qarshi 
kurashish boʻyicha ilmiy tadqiqotlarni amalga oshirish tendensiyasi ortib bormoqda. 
Mazkur tadqiqotlarda korrupsiyaga nisbatan murosasiz xulq-atvor modelini ishlab chiqish, 
korrupsiyaning oldini olish boʻyicha preventiv mexanizmlarni, komplayens-nazorat tizimini 
takomillashtirish, unda jamoatchilik ishtirokini kengaytirish, korrupsiyaviy jinoyatlarga 
qarshi kurashishda eng samarali uslublar va yondashuvlarni joriy etish, korrupsiyaning 
sabablarini oʻz vaqtida aniqlash va bartaraf etish, davlat boshqaruvida korrupsiyaviy 
jinoyatlarning yuzaga kelishini prognoz qilish, korrupsiyaning salbiy oqibatlarini 
kamaytirishga qaratilgan davlat siyosati samaradorligini baholashga doir muammolarning 
ilmiy asoslangan yechimlarini ishlab chiqish muhim ahamiyat kasb etmoqda.

Ichki ishlar organlari xodimlarining korrupsiyaga oid jinoyatlari zamonaviy jinoyatchilik-
ning ajralmas tarkibiy qismi boʻlib, ularning mavjudligi, miqdori va sifat oʻzgarishlari koʻp ji-
hatdan umumiy jinoyatchilikka xos boʻlgan sabab va shart-sharoitlar bilan belgilanadi.

Ichki ishlar organlari tizimidagi ayrim xodimlar oʻz shaxsiy ehtiyoj va manfaatlarini 
qondirish maqsadida jinoiy yoʻlga kirmoqda, bu esa tizimning ichki muvozanatiga jiddiy putur 
yetkazadi.

Shu munosabat bilan, mansabdor shaxslarning passiv poraxoʻrlik uchun jinoiy javobgarligi 
masalasida xalqaro standartlarni tahlil qilish korrupsiyaga qarshi kurashishda samarali 
huquqiy va institutsional vositalarni yaratishda muhim ahamiyat kasb etadi. Bu standartlar 
faqat shaxsga nisbatan jazo qoʻllash bilan cheklanib qolmay, balki bunday jinoyatlar sodir 
etilishiga imkon yaratayotgan tizimli muammolarni aniqlash va ularni bartaraf etilishini 
nazarda tutadi.

Natijada har qanday davlatning korrupsiyaga qarshi kurashishdagi asosiy maqsadi alohida 
shaxslarni jazolash emas, balki ularning jinoiy xatti-harakatiga zamin yaratayotgan omil 
va shart-sharoitlarni bartaraf etish, tizimdagi illatlarni ildizi bilan yoʻqotish va profilaktik 
choralar orqali bunday holatlarning oldini olishga qaratilgan boʻlishi lozim (Khayitboyev, 
2018, p. 42). Ichki ishlar organlari misolida, bu faqat jinoyatlarni fosh etish emas, balki 
xodimlarning kasbiy, maʼnaviy va huquqiy immunitetini mustahkamlash orqali korrupsiyaga 
moyil muhitni yoʻq qilish deganidir.

Bugungi kunda oʻrganilayotgan turdagi jinoyatchilik oʻzgarishi (koʻpayishi)ning
sabablari bir qator ijtimoiy omillarga bogʻliq boʻlib, ular asosan iqtisodiy, mafkuraviy va 
maʼnaviy-axloqiy xususiyatga ega. Shuningdek, ichki ishlar organlarining faoliyatidagi 
kamchiliklar ham bunga taʼsir koʻrsatmoqda.

Ichki ishlar organlari xodimlarining faoliyatini baholashda asosan xizmat intizomi 
va qonunga rioya qilish, xodimning ichki tartib-qoidalarga amal qilishi va intizomiy 
javobgarlikka tortilmaganligi bilan belgilanadi. Shu bilan birga, shaxsiy fazilatlar va psixologik 
barqarorlik boʻlib, unda xodimning halolligi, tartib-intizomga sodiqligi, jamoada ishlash 
qobiliyati va stressga chidamliligi inobatga olinadi (Satarov, 2004).

Bundan tashqari, ichki ishlar organlariga xizmatga nomzodlarni saralash va shaxsiy tarkib 
bilan tarbiyaviy ishlar hamda xodimlar faoliyati ustidan tegishli nazoratni doimiy ravishda 
takomillashtirib borishni talab etadi.

Amaliyotni oʻrganish shuni koʻrsatmoqdaki, jinoyat olamidagi yetakchilar va ularning 
guruh aʼzolari ichki ishlar organlari xodimlarini korrupsiya jarayonlariga jalb etish maqsadida 
rejali, maqsadli va bosqichma-bosqich harakatlarni amalga oshiradilar. Ular ichki ishlar 
tizimida xizmat qilayotgan xodimlarning zaif nuqtalarini aniqlashga, ularning shaxsiy hayoti, 
moliyaviy ahvoli, xizmatga boʻlgan munosabati hamda ruhiy holatini oʻrganishga harakat 
qiladilar (Varygin, 2003, p. 38). Shu orqali muayyan xodimlarga taʼsir oʻtkazish, ularni turli 
moddiy manfaatlar, vaʼdalar yoki tahdidlar orqali oʻz taʼsiriga olishga urinadilar. Bunday 
urinishlar baʼzan ichki hamkorlik shaklida, baʼzan esa niqoblangan muloqotlar va vositachilar 
orqali amalga oshiriladi.

Eʼtiborlisi shundaki, jinoyat olami vakillari davlat organlariga nisbatan ishonchsizlik 
uygʻotish, ichki tizimni zaiflashtirish va oʻz jinoiy maqsadlarini toʻsiqsiz amalga oshirish 
uchun aynan ichki ishlar xodimlarini muammolarni hal qiluvchi kalit sifatida koʻradi va shu 
sababdan ularni oʻz taʼsiriga olishga alohida urgʻu beradi. Bu esa jinoyatchi guruhlar nafaqat 
korrupsiyaga undash, balki halol xodimlarni obroʻsizlantirish boʻyicha ham faol harakatlarni 
amalga oshirmoqda (Khayitov, 2018).

Tadqiqot natijalariga koʻra, ichki ishlar organlari xodimlarining barchasi ham xizmatning 
oʻziga xos xususiyatlari (odatda ish yuklamasining koʻpligi, vaqt tanqisligi, xavf-xatar bilan 
bogʻliq vaziyatlarning koʻpligi tufayli yuzaga keladigan favqulodda holatlar va boshqalar) bilan 
bogʻliq boʻlgan obyektiv qiyinchiliklarni yengib oʻtishga qodir emas ekanligi aniqlandi.

Bu holat kadrlar qoʻnimsizligiga olib keluvchi omillardan biri hisoblanadi yaʼni oddiy va 
kichik boshliqlar tarkibidagi xodimlarning aksariyati ichki ishlar organlaridan oʻz ixtiyori 

bilan ishdan boʻshaydi. Yuqorida keltirilganlardan koʻrinib turibdiki, ichki ishlar organlarining 
kadrlar tizimini tashkil etish, boshqarish va rivojlantirish, shuningdek, ularni kadrlar bilan 
taʼminlashni takomillashtirish muammolari sifat jihatidan butunlay yangicha yondashuvlarni 
talab qilmoqda, degan xulosaga kelish mumkin.

Ichki ishlar organlari xodimlari tomonidan jinoyat sodir etilishining obyektiv sabablari 
va shart-sharoitlari doirasida iqtisodiy omillar koʻpincha asosiy oʻrin tutadi. Soʻrovda 
qatnashgan ichki ishlar organlari xodimlarining fikricha, oddiy xodimlarning ish haqi 
barcha tamagirlik jinoyatlarining bosh sababi hisoblanadi. Sotsiologik soʻrov natijasida 
respondentlarning 46,3 %i bu fikrni taʼkidlaydi.

Shuningdek, korrupsiya bilan bogʻliq jinoyatlarning sodir etilish sabab va sharoitlaridan 
ayrimlarini koʻrib chiqadigan boʻlsak, bular bir nechta.

Iqtisodiy sabablar. Oʻrganishlar shuni koʻrsatmoqdaki, korrupsiyaning bu turdagi koʻrinishi 
ijtimoiy va iqtisodiy hayotni bevosita maʼmuriy boshqarishga intilgan hokimiyat hamda 
byurokratiya yuqori boʻlgan joyda rivoj topadi. Bozor iqtisodiyoti, xalqning farovon yashashi 
uchun olib borilayotgan faoliyatga nisbatan oʻrnatilgan turli xil koʻrinishdagi cheklashlar, 
ayrim mutasaddi rahbarlarning ruxsat berish yoki taqiqlash vakolati korrupsiyaga zamin 
yaratadi.

Shu bilan bogʻliq holda, yirik mablagʻ egalari oʻz daromadlarini yanada koʻpaytirish 
avjida nosogʻlom raqobatni tanlab alohida imtiyozlarga ega boʻlish maqsadida mansabdor 
shaxslarni pora evaziga sotib olish va ularni oʻz ixtiyoriga boʻysundirishga intiladi (Khayitov, 
2018, p. 44).

Huquqiy sabablar. Korrupsiyaning rivojlanishi qonunlar sifatiga ham bogʻliq. Mukammal 
boʻlmagan qonunlar ishlamaydi va ayrim uddaburonlar bundan ustalik bilan, yaʼni “qonunni 
buzib boʻlmaydi, lekin chetlab oʻtsa boʻladi” degan tushuncha bilan gʻaraz niyatlarda 
foydalanadi.

Institutsional sabablar. Davlat boshqaruvi tizimidagi nuqsonlar, ayrim demokratik 
institutlarning zaifligi, jamoatchilik nazoratini olib borishda faollikning yetishmasligi, 
ommaviy axborot vositalarining erkin emasligi, faqatgina huquqni muhofaza qiluvchi 
organlarning vazifasi deb tushunilishi, fuqarolarning befarqligi va loqaydligi va shu kabilarni 
keltirish mumkin.

Ijtimoiy sabablar. Jamiyatdagi ijtimoiy muhit, aholining huquqiy savodxonligi, 
huquqiy madaniyati, maʼnaviyati, uyushqoqligi va jamoatchilik faolligining yetarli 
darajada rivojlanmaganligi korrupsiyani keltirib chiqaruvchi muhim omillar boʻlib, ular 
jamiyatdagi ijtimoiy tizimning nosogʻlom faoliyat yuritishida oʻz ifodasini topadi. Rossiyalik 
siyosatshunos G.A. Satarovning fikriga koʻra, korrupsiya oddiy huquqbuzarlik yoki yakka 
shaxsning axloqiy zaifligi natijasida yuzaga keladigan holat emas, balki u jamiyatning 
siyosiy, iqtisodiy va maʼmuriy tuzilmalariga chuqur ildiz otgan, koʻp qirrali va oʻzaro 
bogʻliq omillar taʼsirida shakllanadigan murakkab ijtimoiy hodisadir. Uning fikricha, 
korrupsiyaning asosiy sabablari inson tabiatidagi nomukammallikda emas, balki davlat 
hokimiyati mexanizmlarining samarasizligi va nomukammal tuzilganida mujassam boʻladi. 
Xususan, iqtisodiyotda davlatning ortiqcha va nazoratsiz ishtiroki, boshqaruv tizimlarining 
ochiq va shaffof emasligi, qaror qabul qilish jarayonida jamoatchilik nazoratining yetarli 
emasligi korrupsiyaning ildiz otishiga zamin yaratadi. Satarovning bu yondashuvi 
korrupsiyani shaxsiy xatti-harakat natijasi sifatida emas, balki davlat boshqaruvi tizimidagi 
tuzilma va funksional muammolar bilan bogʻliq tub ijtimoiy muammo sifatida qarashni talab 
qiladi.

Bu borada N.T. Ismoilov: “Sababning oʻzi shart-sharoit bilan oʻzaro taʼsir orqali namoyon 
boʻladi va oqibatni keltirib chiqaradi”, deydi (Ismoilov, 2004, pp. 29-31).  Bizningcha, bu fikr 
sabab-oqibat munosabatini toʻgʻri tushuntirishga qaratilgan. N.T. Ismoilov nazariy jihatdan 
jinoyatchilik, jumladan, korrupsiya kabi ijtimoiy muammolarni tushunishda murakkab 
shart-sharoitlar, ijtimoiy muhit va boshqa omillar taʼsirini inkor etmaydi. Yaʼni korrupsiya 
yakka bir omil natijasi emas, balki turli shartlar oʻzaro taʼsirining natijasidir. Bu qarash 
jinoyatchilik profilaktikasini ishlab chiqishda ham foydali.

Korrupsiya sabablarini aniqlashda yana bir yondashuv tarkibiy-funksional yondashuvdir. 
Uning mohiyati shundan iboratki, korrupsiya ogʻuvchi ijtimoiy xulq-atvor sifatida 
rivojlanayotgan jamiyatning muqarrar atributi boʻlib, unga ijtimoiy nazoratning zaif 
mexanizmi xosdir. Bu yondashuv albatta, ijtimoiy nazariya nuqtayi nazaridan tahlilga 
asoslangan. Korrupsiyaning jamiyatdagi umumiy madaniyat, qonunbuzarlikka boʻlgan 
murosasozlik va nazorat mexanizmlarining samarasizligi kabi ichki omillar bilan bogʻliqligini 
koʻrsatadi. Demak, fikrimizcha, faqat huquqiy choralar yetarli emas – ijtimoiy ong, taʼlim, 
ommaviy axborot vositalari va fuqarolik nazoratini kuchaytirish talab etiladi.

N.V. Selixov korrupsiyaning paydo boʻlishi va oʻsishi sabablarining uchta guruhini, 
shuningdek, bunga yordam beradigan bir qator shart-sharoitlarni ajratadi. Uning fikricha,
korrupsiyaning kelib chiqishining ijtimoiy-siyosiy sabablari jamiyat va davlatning tuzilmaviy 
inqirozi hamda davlatning “zaifligi” deb hisoblanadi (Selikhov, 2001, p. 43). N.V. Selixovning
fikri korrupsiyaning makrotuzilma darajasidagi sabablarini yoritadi. Davlat institutlarining 
samarasizligi, nazoratsizlik va institutsional inqiroz korrupsiyaning avj olishiga sharoit 
yaratishi aniq. Bu fikr Xalqaro Transparency Internatsional va Jahon banki kabi tashkilotlar 
tahlillari bilan ham mos keladi – ular ham korrupsiyaning yuqori darajasi davlat 
boshqaruvining samarasizligi bilan bogʻliq ekanini taʼkidlaydi.

Jamiyat va davlatning tuzilmaviy inqirozi ularning rivojlanishidagi shunday bosqichni 
anglatadiki, bunda asosiy ijtimoiy va davlat institutlarining shakllanishi yakunlanmaganligi 
kuzatiladi. Bir qator Gʻarb siyosatshunoslarining fikricha, korrupsiya jamiyat va davlatga 
barcha davrlarda hamroh boʻlib kelgan tabiiy hodisalar qatoriga kiradi.

Ular uchun uning paydo boʻlishi, tez surʼatda oʻsishi va ijtimoiy nazoratdan chiqib ketishi 
jamiyatning ichki ziddiyatlari kuchayganini, tizimli inqiroz yuz berganini va jamiyatning 
chuqur mexanizmlarini tartibga solish zarurligini koʻrsatmoqda (Shabanin, 1994).

K. Fridrixning qarashlariga koʻra, korrupsiyani yoʻq qilishni vazifa sifatida belgilash 
mumkin emas, yaʼni bu utopiya hisoblanadi. Unga qarshi kurashishdagi asosiy vazifa 
korrupsiyani siyosiy tizimga yoyilishini, izdan chiqarishini oldini olishga qaratish lozim, deb 
izohlaydi (Friedrich, 1972).

Bu fikrda muayyan haqiqat bor, chunki korrupsiya shaxsiy manfaat, gʻarazlar va tizimdagi 
zaifliklar bilan uzviy bogʻliq boʻlgan ijtimoiy hodisadir.

Biroq bu munosabat maʼlum maʼnoda pessimistik va ehtimol, ayrim hollarda passivlikni 
oqlab berishga olib kelishi ham mumkin. Zero, har qanday jamiyatda korrupsiyani faqat 
nazorat qilish bilan cheklanib qolmay, uning ildiz sabablarini bartaraf etish, jumladan, 
institutsional islohotlar, shaffoflikni oshirish, jamoatchilik nazoratini kuchaytirish, qonun 
ustuvorligini taʼminlash va taʼlim-tarbiya orqali huquqiy madaniyatni yuksaltirish kabi 
kompleks choralar orqali uning darajasini keskin pasaytirish ham mumkin.

M. Jonstonning taʼkidlashicha, korrupsiyaning jamiyatda mavjud boʻlishi quyidagi 
muammolarning belgisidir (Johnston, 1997, p. 18):

– jamiyatda iqtisodiy inqirozlarning yuz berishi;

– muayyan huquqlar va mulkchilik huquqlarini kafolatlovchi qonuniy mexanizmlarning 
mukammal emasligi;

– jamiyatda ijtimoiy aloqadorlik va tabiiy raqobat mexanizmining sustligi;
– milliy belgilariga asosan boʻlinishlar va etnik ziddiyatlar;
– siyosiy jarayonlarda aholining faol ishtirok etmasligi;
– fuqarolik huquqlarining sust himoyalanganligi, siyosiy tizimning yopiqligi.
M. Jonstonning fikriga koʻra, korrupsiya jamiyatdagi chuqur muammolarning iqtisodiy 

inqirozlar, huquqiy kafolatlarning zaifligi, ijtimoiy aloqalarning susayishi, etnik ziddiyatlar, 
aholi faolligining pastligi va yopiq siyosiy-iqtisodiy tizim belgisi hisoblanadi. Shu bois unga 
qarshi kurashish faqat jazo choralari bilan emas, balki institutsional islohotlar va ochiq 
jamiyat tamoyillari asosida amalga oshirilishi lozim.

Yuqorida koʻrsatilgan subyektiv omillar orasida ichki ishlar organlari xodimlarining 
jinoyat sodir etishiga olib keladigan omillardan biri past kasbiy malakaga ega ekanligidir. 
Kasbiy ahamiyatga ega boʻlgan sifatlar asosan taʼlim jarayonida shakllanishini taʼkidlagan 
holda, mahkum etilgan sobiq ichki ishlar organlari xodimlari oʻzlarining dastlabki kasbiy 
tayyorgarligiga ham, malaka oshirishga ham yetarli eʼtibor qaratmaganligini qayd etamiz.

Mutaxassislarning fikricha, ichki ishlar organlari xodimlarining oʻz kasbiy mahoratini 
oshirishga boʻlgan yondashuvi bugungi kunda oʻzgargan. Xizmat tayyorgarligi doirasida 
xodimlar orasida qonunchilikdagi yangiliklar, ularni kundalik faoliyatda qoʻllash xususiyatlari 
va shu kabilarni oʻrganishga qiziqish tobora kamayib bormoqda.

Shuningdek, xodimlarning gʻayriqonuniy xatti-harakatlarini belgilashda kasbiy oʻzgarish 
(deformatsiya) muhim rol oʻynamoqda.

Bizning fikrimizcha, ichki ishlar organlari xodimlari tomonidan sodir etiladigan 
korrupsiyaviy jinoyatlarning ichki va tashqi sabablari yaxlit bir zanjirni tashkil etib, ularni 
alohida xodimning shaxsiy axloqiy xususiyatlari doirasidagina baholash kriminologik jihatdan 
yetarli hisoblanmaydi. Xizmat tizimining barqaror va korrupsiyadan xoli faoliyat yuritishi 
uning tarkibiy elementlari: kadrlar siyosati, moddiy ragʻbatlantirish, idoraviy nazorat va 
mehnat samaradorligini baholash mezonlarining oʻzaro mutanosibligiga hamda ularning oʻz 
zimmasidagi funksiyalarni adekvat bajarishiga toʻgʻridan toʻgʻri bogʻliq. Oʻrganishlar shuni 
koʻrsatadiki, ushbu konstruktiv elementlarning loaqal bittasida, xususan, xodimlarning 
ijtimoiy-iqtisodiy ehtiyojlarini taʼminlash funksiyasida tizimli uzilish yoki nomutanosiblik 
yuzaga kelsa, bu holat butun tuzilmaning faoliyatini izdan chiqaruvchi ichki disfunksiyani 
yuzaga keltiradi. Natijada tashkiliy va iqtisodiy sohada paydo boʻlgan deformatsiyalar alohida 
xodimlarning kasbiy xulq-atvoriga salbiy taʼsir koʻrsatadi va tizimning ichki muvozanatini 
saqlashga qaratilgan normativ talablarga zid ravishda, korrupsiyaviy jinoyatchilikning 
generatsiyalashishiga (yuzaga kelishiga) obyektiv sharoit yaratadi. Ushbu holat korrupsiyani 
oddiy huquqbuzarlik yoki yakka shaxsning axloqiy zaifligi mahsuli emas, balki boshqaruv 
mexanizmlarining samarasizligi va idoraviy tuzilmalarning nomukammalligi oqibatida 
rivojlanadigan murakkab ijtimoiy hodisa sifatida tadqiq etishni taqozo etadi. Xizmat 
faoliyatini tashkil etish tizimining yetarlicha ochiq va shaffof emasligi, qaror qabul qilish 
jarayonida institutsional nazoratning zaifligi ichki korrupsion elementlarning ildiz otishiga 
zamin yaratadi. Bu esa korrupsiyaviy jinoyatlarni sof individual xatti-harakat sifatida emas, 
balki tizimli muammolar va tashkiliy nuqsonlar bilan bogʻliq boʻlgan institutsional oqibat 
sifatida baholash zarurligini isbotlaydi.

Tadqiqot natijalariga asoslanib, biz ichki ishlar organlari xodimlarida kasbiy 
deformatsiyaning mavjudligini koʻrsatuvchi tipik omillarni ajratib koʻrsatdik, bular asosan 

huquqiy salbiy munosabatning shakllanishi, huquq haqidagi bilimlar darajasining pasayishi, 
hissiy barqarorlik, mehnat qobiliyati va muloqotdagi ishonch darajasining pasayishi, 
shubhaning paydo boʻlishi, hujjatlarni rasmiylashtirishda yuzakilik, xizmat manfaatlariga 
loqaydlik, axloqiy nuqsonlar (ikkiyuzlamachilik, munofiqlik, qoʻpollik va hokazo) deb 
hisoblaymiz.

Kasbiy buzilishning obyektiv va subyektiv omillari yuzaga kelishining sabablar majmuasini 
tavsiflar ekanmiz, ularning barchasini ham bartaraf etish yoki kamaytirish mumkin emasligini 
taʼkidlab oʻtmoqchi edik. Bu murakkab operativ vaziyat oqibatida yuzaga keladigan faoliyat 
sharoitlarining keskinligi, koʻpincha xodimning hayoti va sogʻligʻiga tahdid bilan bogʻliq 
favqulodda holatlar, voqealarning noaniq va kutilmaganligi, qabul qilinayotgan qaror uchun 
javobgarlik darajasi kabi holatlarga taalluqlidir.

Shu bilan birga, ichki ishlar organlari xodimlarini jinoyat sodir etishga undovchi motivlarni 
quyidagi guruhlarga ajratdik, bular:

– mansabparastlik motivlari – har qanday vositalar bilan, shu jumladan, mansab 
huquqbuzarliklarini sodir etish yoʻli bilan xizmat pillapoyasidan koʻtarilish ehtiyoji 
bilan yuzaga kelgan motivlar (masalan, jinoyatlarni “issiq izi”dan fosh etishda gumon 
qilinuvchilarga, guvohlarga, baʼzan jabrlanuvchilarga ruhiy yoki jismoniy taʼsir koʻrsatish); 

– idoraviy-korporativ (shaxsiy) motivlar bu “jamoa-xodim” munosabatlariga asoslangan 
sabablar hisoblanadi. Bunday motivlarning namoyon boʻlishi koʻpincha vijdonli xodimlarga 
(ayniqsa, xizmatga emas, balki hamkasblariga sodiqlikni oʻziga singdirgan yosh xodimlarga) 
guruhiy bosim oʻtkazish holatlarida, shuningdek, kasbiy faoliyat natijalarining ijobiy statistik 
“manzarasi”ni yaratishda yaqqol koʻrinadi. Bu holat ayniqsa guruh aʼzolari tomonidan oʻz 
hamkasblari ustidan nazorat oʻrnatilganda va ular xizmat manfaatlaridan koʻra shaxsiy 
munosabatlarni ustun qoʻyishga majbur qilinganda kuzatiladi;

– mansab-ijrochilik motivlari bu xizmat burchiga eʼtiborsizlik va rahbar-xodim 
munosabatlarini oʻz ichiga olgan sabablar hisoblanadi. Keyingi motivlar oldingi guruh 
bilan oʻxshash xususiyatlarga ega. Baʼzi oddiy xodimlar, jamoa bilan munosabatlarni 
keskinlashtirmaslik va rahbar bilan ziddiyatga kirishmaslik uchun, hamkasblari va 
rahbarlarining manfaatlarini koʻzlab, mansab qonunbuzarliklarini sodir etishga moyil boʻladilar;

– xizmat va gʻarazlilik bilan bogʻliq – xizmat vazifasini bajarish jarayonida gʻarazli yoki 
boshqa shaxsiy manfaatdorlik, shu jumladan korrupsiya bilan bogʻliq jinoyatlarni sodir 
etishga turtki boʻluvchi sabablar (Johnston, 1997);

– konformistik – jamoada shakllangan salbiy xulq-atvor qoidalariga boʻysunish va 
hamkasblar tomonidan qoralanishdan qoʻrqishni ifodalovchi motivlar.

Maʼlumki, ichki ishlar organlari xodimlarining ijtimoiy-iqtisodiy maqomi ularning mehnat 
faoliyatining oʻziga xos xususiyatlari asosida shakllanadi.

Kompleks yondashuvga koʻra ichki ishlar organlari xodimlarining faoliyatini toʻrt turga 
boʻlish mumkin, bular:

1) oʻz tashkilotlari doirasida ish vaqtida asosiy xizmat majburiyatlarini bajarish;
2) ish vaqtida qoʻshimcha daromad keltiradigan, ammo tadbirkorlik faoliyati bilan bogʻliq 

boʻlishi shart boʻlmagan qoʻshimcha ishlarni bajarish;
3) IIV tizimidan tashqaridagi boshqa tashkilotlarda, ularning topshiriqlari boʻyicha ish 

vaqtidan tashqari ishlash (masalan, qoʻriqlash): bu faoliyat odatda tadbirkorlik xususiyatiga 
ega;

4) ishdan boʻsh vaqtda yakka tartibdagi tadbirkorlik faoliyati bilan shugʻullanish (masalan, 
xususiy haydovchilik, kirakashlik).

Oʻzbekiston Respublikasining “Davlat fuqarolik xizmati toʻgʻrisida”gi Qonuni va IIO 
xodimlari faoliyatini tartibga soluvchi boshqa normativ-huquqiy hujjatlarda davlat 
xizmatchilariga (jumladan, IIO xodimlariga) tadbirkorlik bilan shugʻullanishga qatʼiy cheklov 
qoʻyilgan (Republic of Uzbekistan, 2022). Bu huquqiy cheklovlar boshqa sohaga qaraganda 
IIO uchun yanada keskinroq, chunki ularning faoliyati qonun ustuvorligi, adolat va fuqarolar 
huquqlarini himoya qilishga asoslanadi. Fikrimizcha, agar IIO xodimi tadbirkor sifatida 
ham faoliyat yuritsa, bu uning mustaqilligiga, xizmatdagi begʻarazligiga shubha uygʻotadi. 
Jamoatchilik koʻzida ichki ishlar organlariga nisbatan ishonch susayadi. Bu esa faoliyat 
samaradorligiga toʻgʻridan toʻgʻri taʼsir koʻrsatadi, degan xulosaga keldik.

Davlat oʻz xizmatchilarini zarur darajada taʼminlash choralarini koʻrishi lozim, ularni 
tijorat bilan shugʻullanishga majbur qilmasligi kerak. Shu munosabat bilan, A.N. Variginning
(Varigin, 2013, p. 22) fikrini maʼqullash oʻrinli deb hisoblaymiz. Uning fikricha, davlat huquqni 
muhofaza qiluvchi organ xodimlarining mehnatiga munosib haq toʻlanishini taʼminlashi, 
ularni oʻz xizmat vakolatlaridan gʻarazli maqsadlarda foydalanishga undamasligi lozim.

Bugungi kunda, IIO xodimlarining xulq-atvorida koʻplab yangi va gʻayriqonuniy 
stereotiplar paydo boʻldi. Bular orasida yakka tartibdagi gʻayriqonuniy harakatlar hamda 
jinoiy guruhlar bilan hamkorlik qilish hollari mavjud.

Ichki ishlar organlarini sogʻlomlashtirish shunday zaruriy shartki, usiz nafaqat 
jinoyatchilik oʻsishini toʻxtatish va uni kamaytirish, balki jamiyatdagi vaziyatni yaxshilash, 
uning siyosiy va ijtimoiy barqarorligiga erishish ham mumkin emas. Bu jarayon jamiyatning 
normal faoliyat yuritishi uchun muhim ahamiyatga ega, deb hisoblaymiz.

Omillarning keyingi guruhi tashkiliy-boshqaruv omillari boʻlib, ularga quyidagilar kiradi:
a) ichki ishlar organlarida kadrlarni tanlash va joylashtirish, xodimlar bilan tarbiyaviy 

ishlarni olib borishdagi kamchiliklar, boʻsh lavozimlarga tanlovning sifati yetarli emasligi va 
rahbarlik lavozimlariga tayinlovlardagi shaffoflik va obyektivlikning yetishmasligi; 

b) xodimlar maoshining pastligi ichki ishlar organlari kadrlar xizmatlariga zarur bilim 
va talab etiladigan fazilatlarga ega boʻlgan xodimlarni jalb qilish imkoniyatini bermaydi, 
ayniqsa bugungi kunda juda zarur boʻlgan Axborot texnologiyalari va profilaktika xizmatlari 
uchun maxsus va yuridik maʼlumotga ega boʻlgan shaxslarni jalb qilishda koʻrinmoqda.

Kadrlar xizmati xodimlarni saralash oʻrniga, ularni shunchaki yigʻishga majbur boʻlmoqda. 
Natijada ichki ishlar organlari safida oʻz ijtimoiy vazifasini toʻliq anglamaydigan va xizmatga 
kuchli shaxsiy motivatsiyaga ega boʻlmagan tasodifiy xodimlar soni sezilarli darajada ortib 
bormoqda.

Xodimlar oʻrtasida oʻtkazilgan soʻrovnomada soʻralganlarning 63 %i dastlab xizmatga 
ishtiyoqmand boʻlgan xodimlar ham koʻpincha ichki ishlar organlarini tark etib, barqarorroq 
ish jadvali, yaxshiroq maosh, kasbiy mustaqillik va yuqoriroq ijtimoiy mavqeni afzal 
koʻrmoqdalar, deb javob berishgan.

Ichki ishlar organlari xodimlari faoliyatini baholash tizimining mavjudligi, jinoyatlarni 
ochish foizi va oʻtgan yillarga taqqoslanishi salbiy taʼsiri. Oʻrganishlar davomida oʻz 
koʻrsatkichlarini yomonlashtirmaslik uchun IIB xodimlari koʻpincha fuqarolarning arizalarini 
qabul qilishdan bosh tortishgan, baʼzan esa ochiqdan ochiq soxtalashtirishgacha borishgan.

Sobiq IIB boshliqlaridan biri bilan oʻtkazilgan suhbat davomida ular xizmat davrida 
maʼlum vaqt oraligʻida koʻrsatkichlar yaxshi boʻlgan hollarda ochilgan ishlarning bir qismini 
koʻrsatkichlarni pasaytirish maqsadida keyingi davrga oʻtkazishganligini bildirgan. Chunki bu 
koʻrsatkichlar bilan keyingi davrlar taqqoslanadi va ularni yana yuqori darajada saqlab qolish 
kerak boʻladi.

Shuningdek, IIO xodimlari orasida oʻtkazilgan soʻrov natijalariga koʻra, xodimlarning 
oʻz xizmat mavqeyidan shaxsiy maqsadlarda foydalanishining asosiy sababi (boshqa 
barcha sabablardan ikki barobardan koʻproq ustun chiqib) ish haqining pastligi (67 %i) 
deb bildirishgan. Soʻrovda ishtirok etganlarning 95 %i korrupsiyaning oldini olishning eng 
samarali chorasi ish haqini oshirish, deb javob bergan, atigi 5 %i esa bu chorani samarasiz deb 
baholagan.

Albatta, munosib ish haqi ichki ishlar organlarida korrupsiya darajasini tubdan 
kamaytirish uchun asosiy, aytish mumkinki, fundamental poydevor hisoblanadi. Shuni 
eʼtiborga olish kerakki, ichki ishlar xodimlarining mutlaq koʻpchiligi halol fuqarolardir va 
kafolatlangan oʻrtacha turmush darajasiga ega boʻlsa, qonunni buzishni istamaydi hamda oʻz
yaxshi nomlarini va moddiy farovonliklarini xavf ostiga qoʻymaydi.

Shuningdek, korrupsiya darajasi jamiyat va davlat mansabdor shaxslarining 
axloqiyligining koʻrsatkichidir. Korrupsiyani faqat “qattiq” va “yumshoq” choralar yordamida 
minimallashtirish mumkin. Ichki ishlar organlarida korrupsiya darajasini jilovlashda yuqorida 
koʻrsatilgan yoʻnalishlar boʻyicha bir vaqtning oʻzida va kompleks tarzda harakat qilinsa, 
muvaffaqiyatga erishish mumkin boʻladi, deb hisoblaymiz.

Shunday qilib, koʻpchilik xodimlarning fikricha, xodimlar orasida korrupsiyaning asosiy 
sababi ish haqining pastligi hisoblanadi. Ish haqining xodimlar bajaradigan ijtimoiy vazifaga 
mos kelmasligi, shuningdek, xodim oilasining munosib turmush kechirishi uchun zarur 
boʻlgan minimal talablarga javob bermasligi natijasida xodim yo xizmatdan koʻproq maosh 
toʻlanadigan ishga oʻtishga, yoki boshqa, odatda gʻayriqonuniy daromad manbalarini izlashga 
majbur boʻladi.

Ish haqining kamligi toʻgʻridan toʻgʻri korrupsiyaviy jinoyatlarni sodir etish, yaʼni pora 
olish, vakolatlarni suiisteʼmol qilish va shu kabilar boʻlishi mumkin. Yoki turli xil noqonuniy 
ish topishlar koʻrinishida namoyon boʻlishi mumkin. Bular oxir-oqibat u yoki bu tarzda, turli 
xil, shu jumladan korrupsiyaga oid huquqbuzarliklarning sodir etilishiga olib keladi. Bundan 
tashqari, ish haqining pastligi tufayli ichki ishlar organlarida xizmat qilishning jozibadorligini 
yoʻqolishi, bu esa ichki ishlar organlariga sifatli kadrlarni tanlab olishni qiyinlashtirishi 
mumkin.

Fikrimizcha, xodimlar mehnatiga ijtimoiy vazifasiga mos boʻlgan kafolatlangan yuqori 
maosh tizimi joriy etilsa, xodimlar oʻz nomi va barqaror maoshini xavf ostiga qoʻyishdan 
bosh tortadi, tizimga sifatli kadrlar (ayniqsa AT-mutaxassislari) jalb etiladi. Shu bilan birga, 
natijadorlikni baholashning “foiz tizimi”dan voz kechilib, xizmat sifati mezonlari kiritilsa, 
arizalarni yashirish va soxtalashtirish holatlari barham topadi, IIOga nisbatan jamoatchilik 
ishonchi tiklanadi. Rahbarlik lavozimlariga tayinlovlar ochiq va raqobatli tanlov asosiga 
oʻtkazilsa, idoraviy-korporativ guruhbozlik motivatsiyasi susayadi degan fikrga keldik. 

Xulosa
Pora berish, olish va vositachilik qilish kabi korrupsiyaviy jinoyatlar oʻta yuqori 

latentlik xususiyatiga ega boʻlib, bunda jamiyat va davlat manfaatlariga ulkan zarar 
yetkaziladi. IIO tizimida korrupsiya darajasini jilovlash uchun faqatgina alohida 
xodimlarni jazolash amaliyoti yetarli emas. Muvaffaqiyatga erishish uchun tizimning 
buzilgan elementlarini sogʻlomlashtirish: iqtisodiy (maoshlarni tubdan oshirish), 
tashkiliy-boshqaruv (baholash mezonlarini oʻzgartirish va kadrlar siyosatini 
shaffoflashtirish) hamda maʼnaviy-psixologik chora-tadbirlarni bir vaqtning oʻzida 
va kompleks tarzda amalga oshirish lozim. IIOni ichki sogʻlomlashtirish mamlakatda 
siyosiy, huquqiy va ijtimoiy barqarorlikka erishishning bosh garovidir. Aksariyat hollarda 

korrupsiyaviy munosabatlarning barcha ishtirokchilari: pora beruvchi, pora oluvchi 
va vositachi ushbu gʻayriqonuniy harakatlardan manfaatdor boʻladi. Natijada bunday 
jinoyatlar koʻpincha oshkor etilmay qoladi. Holbuki, ularning oqibatida davlat va jamiyat 
manfaatlariga jiddiy zarar yetkaziladi. Shuningdek, ichki ishlar organlari tizimidagi 
tashkiliy-boshqaruv omillari ham alohida ahamiyat kasb etadi. Ularning samaradorligi, 
avvalo, kadrlarni toʻgʻri tanlash va joy-joyiga qoʻyish, shuningdek, xodimlar bilan 
maʼnaviy-maʼrifiy hamda tarbiyaviy ishlarni sifatli tashkil etish darajasiga bogʻliq.

